
Alþingi Reykjavík 11. maí 2015
b.t. allsherjar- og menntamálanefndar
Austurstræti 8 - 10 1503007SA TÞ
150 Reykjavík MálalykiII: 400

Efni: Umsögn um frumvarp til breytinga á lögræðislögum - 687. mál 144. Iþ.

Vísað er til tölvupósts frá nefndasviði Alþingis, dags. 29. apríl sl., þar sem 
ofangreint þingmál er senttil umsagnar hjá Sambandi íslenskra sveitarfélaga.

Samráð var haft við sambandið og Reykjavíkurborg þegar gengið var frá málinu 
til framlagningar á þingi, og hafa efnisatriði þess fengið rýni af hálfu 
sveitarfélaganna. Meðal annars fór fram ákveðið mat á kostnaðaráhrifum 
væntanlegs frumvarps sem sambandið gekk út frá að yrði fylgiskjal þess með 
tíðkanlegum hætti, sbr. 129. gr. sveitarstjórnarlaga og gátlista um undirbúning 
stjórnarfrumvarpa. Af einhverjum ástæðum fylgdi kostnaðarmatið ekki með 
frumvarpinu þegar það var lagt fram og gerði sambandið athugasemd um það við 
innanríkisráðuneytið, sbr. meðf. afrit bréfs.

Mikilvægt er að mat á áhrifum frumvarpsins gagnvart fjárhag sveitarfélaga liggi 
fyrir við meðferð málsins á Alþingi og er þess því farið á leit að allsherjar- og 
menntamálanefnd Alþingis kalli eftir þeim gögnum frá innanríkisráðuneytinu.

Almennt um frumvarpið

Sambandið hefur lýst yfir stuðningi við að sáttmáli Sameinuðu þjóðanna um 
réttindi fatlaðs fólks, verði innleiddur hér á landi og fullgiltur að alþjóðalögum, 
sbr. umsögn um þingmál nr. 466.

Áformuðum breytingum er ætlað að tryggja að ákvæði lögræðislaga samrýmist 
meginreglum sáttmálans, einkum 12. og 14. gr. hans. Að mati sambandsins nær 
frumvarpið því markmiði, en athygli er þó vakin á því að í veigamiklum atriðum 
mun samræmi við tilvitnaðar greinar sáttmálans ráðast af því hvernig til tekst með 
endurskoðun á verklagi og stjórnsýsluframkvæmd. Þar mun reyna á nánari 
stjórnvaldsfyrirmæli um meðferð, nauðung og þvingun, meðal annars reglugerð 
sem gert er ráð fyrir að ráðherra heilbrigðismála setji sbr. d-lið 16. gr. 
fyrirliggjandi frumvarps.

Leggja ber megináherslu á að reglugerð skv. þessu ákvæði verði sett fljótt í kjölfar 
laganna til þess að styðja við innleiðingu á nýju verklagi. Minnt er á að 
sambærileg heimild hefur verið í lögum allt frá 1997 án þess að hún hafi verið 
nýtttil setningar reglugerðar. Nauðsynlegt er að tryggja að sama verði ekki uppi á 
teningnum nú, þ.e. að bið verði eftir reglugerð með tilheyrandi óvissu um 
verkaskiptingu milli stjórnvalda.

Framkvæmd á ráðgjöf og stuðningi í kjölfar nauðungarvistunar mun ekki hvað 
síst snúa að sveitarfélögunum og félagsþjónustu þeirra og því er lagt til að við 
umrætt ákvæði d-liðar 16. gr. frv. bætist:

að höfðu samráði við Samband ísienskra sveitarféiaga hvað varðar 
verkaskiptigagnvart fé/agsþjónustu sveitarfélaga.

Sambandið gengur út frá því að í samráðsferli fari fram rýni á drögum 
reglugerðarinnar hvað varðar fagleg og fjárhagsleg atriði sem snúa að 
sveitarfélögunum, einkum hvað það varðar að útskrift af sjúkrahúsi sé undirbúin í 
samstarfi við hlutaðeigandi félagsþjónustu.

Áréttað er, sem fram kemur í greinargerð, að hin faglega meðferð lögræðismála 
hefur á umliðnum árum þróast í þá veru að stærstu sveitarfélögin taka sífellt meiri 
þátt. Þannig liggur fyrir að á árinu 2014 var það félagsþjónustan (eða 
samsvarandi fulltrúi sveitarstjórnar) sem lagði fram beiðni um nauðungarvistun í 
70,5% tilvika. Á sama tíma hefur stuðningur og ráðgjöf sem málsaðilum stendur 
til boða frá félagsþjónustunni farið vaxandi. Sveitarfélögin eru hlynnt þessari 
þróun og telja að hún tryggi farsæla úrlausn mála.

Að teknu tilliti til þess sem hér er rakið gerir sambandið ekki athugasemd við að 
umræddar breytingar á lögræðislögum nái fram á ganga að þessu löggjafarþingi.

Um mat á kostnaðaráhrifum frumvarpsins

í vinnu sem fram fór á vegum innanríkisráðuneytisins var gerð tilraun til þess að 
rýna möguleg áhrif frumvarpsins á útgjöld bæði ríkis og sveitarfélaga. Niðurstaða 
þeirrar rýni var að frumvarpið (skv. þá fyrirliggjandi drögum) myndi hafa einhver 
kostnaðaráhrif gagnvart sveitarfélögunum, en þau munu væntanlega verða í 
báðar áttir og á það bent að lenging á þeim tíma sem nauðungarvistun getur 
varað dragi væntanlega úr álagi vegna sjálfræðissviptingarbeiðna og þar með 
vinnu sem þær beiðnir útheimta. Á móti komi aukinn viðbúnaður vegna 
vistunarbeiðna, gagnaöflun og málflutningur fyrir dómi auki þess sem bætt er í 
skyldu sveitarfélaga til þess að sinna ráðgjöf og stuðningi við aðila mála skv. 
lögræðislögum.

Rýni beindist m.a. að því að meðferð nauðungarvistunarmáls myndi skv. 
breytingunum spanna lengri tíma en áður og í mörgum tilvikum útheimta að fara 
þurfi með mál fyrir dóm til þess að afla framlengingar, sbr. 17. gr. frumvarpsins. 
Fram kom að mögulega þurfi að bæta við hluta úr stöðugildum og gæti kostnaður 
numið á bilinu 5 - 1 0  m.kr. á ársgrundvelli.

Enda þótt niðurstaða kostnaðarmats hljóði að svo stöddu ekki upp á útgjaldaauka 
sem teljist verulegur fyrir sveitarfélögin almennt, þarf að hafa í huga hvernig 
útgjöld skiptast á milli þeirra. Að mati sambandsins liggur fyrir að verklag skv. 
breyttum lögum (nái frv. fram að ganga) muni fyrst og fremst hafa áhrif á 
sveitarfélög á höfuðborgarsvæðinu. Sérstaklega verður að horfa til 
Reykjavíkurborgar, þar sem nýtt verklag mun hafa áhrif á stjórnsýslu 
velferðarsviðs og hjá embætti borgarlögmanns og gera að verkum að þörf verður 
á viðbót við stöðugildi lögfræðinga sbr. að ofan.

Einnig verður að leggja áherslu á að breytt verklag mun hafa umtalsverð áhrif á 
stjórnsýslu ríkisins. I kostnaðarmatsvinnunni var þannig greint að aukin vinna 
yrði hjá sýslumönnum vegna starfa þeirra sem yfirlögráðenda auk þess sem gera 
mætti ráð fyrir auknum kostnaði úr ríkissjóði vegna starfa skipaðra

lögráðamanna. Þá félli til ákveðinn stofnkostnaður hjá Þjóðskrá vegna 
skipulagsbreytinga.

Sambandið leggur áherslu á að vandað sé til þessa mats og að það sé raunsætt 
um þann kostnað sem nýtt verklag útheimtir. Ástæða er til þess að vara við þeirri 
afgreiðslu að verkefni sem flytjast frá ráðuneyti til undirstofnana rúmist „innan 
ramma" viðeigandi einingar. Reynslan hefur enda sýnt að slík nálgun hefur 
tilhneigingu til þess að búa tíl grá svæði á milli stofnana og stjórnsýslustiga þar 
sem verkefnum er sinnt verr en ella væri, með þeim rökum að engir fjármunir 
hafi fylgt þeim.

Óhjákvæmilegt er hvað þetta varðar að benda á að fjárheimild upp á 1,5 m.kr. 
sem ráðgert er að færist frá ráðuneytinu til sýslumanns í tengslum við nýtt 
verklag, er fyrirsjáanlega alltof lítil til þess að standa undir verkefninu. I 
greinargerð með frumvarpinu segir að sérstaklega hafi „verið horft til þess að 
styrkja sýslumannsembættin með flutningi verkefna til þeirra." Ljóst má hins 
vegar vera að í því felist fremur veiking ef verkefnaflutningur felst í því einu að 
leggja auknar skyldur á starfsmenn embættanna.

Breytingar á lögum um réttindagæslu fatlaðs fólks

í 26. gr. frumvarpsins eru lagðar til breytingar á lögum um réttindagæslu fatlaðs 
fólks.

Sambandið styður þessar breytingar, enda hefur fyrirkomulag persónulegra 
talsmanna reynst vel á undanförnum árum. Vakin er athygli á að enda þótt 
lagaákvæði um persónulega talsmenn séu í lögum um réttindagæslu fatlaðs fólks, 
þá nær gildissvið þeirra laga að þessu leyti einnig til þeirra einstaklinga sem 
glíma við afleiðingar viðvarandi sjúkdóms eða slyss, sbr. 2. mgr. 1. gr. laga nr. 
88/2011. Þurfi einstaklingur í þeirri stöðu stuðning við undirbúning upplýstrar 
ákvörðunar um persónuleg málefni eða aðstoð við að leita réttar síns hvort sem 
er gagnvart opinberum þjónustuaðilum, öðrum stjórnvöldum eða einkaaðilum, á 
hann rétt á persónulegum talsmanni, skv. 7. gr. laga nr. 88/2011.

Telja verður að sú skipan sé eðlileg að bæði réttindagæslumaður og 
lögráðamaður (sé hann skipaður) staðfesti báðir val á persónulegum talsmanni. 
Taka þarf hins vegar afstöðu til þess hvort lögráðamaður geti verið aðili að 
samkomulagi skv. 1. mgr. 7. gr. laga nr. 88/2011. Ennfremur þarf að huga að 
samspili ákvæða um ráðsmann annars vegar og persónulegan talsmann hins 
vegar þegar kemur að greiðslu kostnaðar vegna aðstoðar þessara aðila, en ólíkar 
reglur gilda þar að lútandi.

Virðingarfyllst 
SAMBAND ÍSLENSKRA SVEITARFÉLAGA

Meðf.: Afrit bréfs dags. 21. apríl 2015 til innanríkisráðuneytisins

Innanríkisráðuneytið Reykjavík 21. apríl 2015
b.t. Hermanns Sæmundssonar skrifstofustj.
Sölvhólsgötu 7 1409028SA KB/tþ
150Reykjavík Málalykill: 400

Efni: Kostnaðarmat vegna breytinga á lögræðislögum

Frumvarp um breytingu á lögræðislögum hefur verið lagt fram á Alþingi (687. 
mál 144. Iþ.)

Það vekur athygli Sambands íslenskra sveitarfélaga að framlögðu frumvarpi 
fylgir ekki kostnaðarmat skv. 129. gr. sveitarstjórnarlaga, á því umsagnarformi 
sem viðtekið er, það er að greint sé frá niðurstöðu fagráðuneytis um möguleg 
kostnaðaráhrif og afstöðu sambandsins til þeirrar niðurstöðu.

I samskiptum við embættismenn innanríkisráðuneytisins um málið, síðast 
þann 16. mars s lv gengu starfsmenn sambandsins út frá því að niðurstaðan 
myndi birtast í fylgiskjali (sem viðtekið er að sé nefnt fylgiskjal 1) með 
frumvarpinu. Óljóst virðist af hvaða ástæðu það gekk ekki eftir en tekið skal 
fram að allt frá gerð samkomulags dags. 30. desember 2005 hefur verið litið 
svo á að kostnaðarmat gagnvart sveitarfélögunum væri sjálfstætt og aðgreint 
frá því mati sem fram fer gagnvart áhrifum á fjárhag ríkissjóðs (og sem 
viðtekið er að sé nefnt fylgiskjal 2). Af þeirri ástæðu er ekki hægt að líta svo á 
að einhver ummæli í kostnaðarmati fjármála- og efnahagsráðuneytis geti 
komið í stað þess mats sem sveitarstjórnarlög áskilja.

Sambandið óskar eftir því að úr þessu verði bætt og að innanríkisráðuneytið 
hlutist til um að umsögn skv. 129. gr. sveitarstjórnarlaga verði lögð fram við 
þinglega meðferð málsins, þannig að öruggt sé að niðurstaða í mati á áhrifum 
frumvarpsins á fjárhag sveitarfélaga liggi fyrir þegar umfjöllun um málið á sér
stað.

Tekið skal fram að sambandið telur að skylda skv. 129. gr. sé fyrir hendi þótt 
niðurstaða mats hljóði upp á óverulegar breytingar eða að forsendur séu ekki 
fyrir hendi að svo stöddu að meta megi mögulegar kostnaðarbreytingar til 
beinna fjárhæða. Er í því efni vísað til framkvæmdar á undirbúningi 
lagafrumvarpa sbr. handbók þar að lútandi sem ráðuneytið gaf út á sínum 
tíma.

Virðingarfyllst 
SAMBAND ÍSLENSKRA SVEITARFÉLAGA

Karl Björnsson 
framkvæmdastjóri


